
ТАҚРИЗ 
ба диссертатсияи Раҳматова Озодахон Анварҷоновна дар мавзуи “Сохт, 
мавзуъҳо ва поэтикаи қасидаҳои Сайфи Исфарангӣ” барои дарёфти дараҷаи 
илмии номзади илми филология аз рӯи ихтисоси 10.01.01. - Адабиёти тоҷик; 
равобити адабӣ. -Душанбе, 2023.- 167 саҳ.

Зиндагинома, мероси адабӣ ва таҳлили осору ашъори яке аз адибони 
барҷастаи адабиёти асри ХШ Сайфи Исфарангӣ ҳанӯз дар замони зиндагиаш 
мавриди омӯзиш ва ситоиши адибону тазкиранигорон ва муаррихони 
замонаш гардида буд. Дар асрҳои минбаъда (а.ХШ-Х1Х) низ ғазалу қасида 
ва дигар анвоъҳои шеърии мавсуф боиси баррасӣ ва таваҷҷуҳу пайравии 
шуаро қарор гирифта, баҳои баланд гирифта буд. Мувофиқи гуфтаҳои 
эшон Сайфи Исфарангӣ аз ҷумлаи шоирони соҳибсабку хушқареҳа ва 
соҳибфазли аҳди худ ба ҳисоб мерафтааст. Жанри қасида дар садаи 
ХШ марҳалаи ташаккул ва таҳаввулро, ки аз асри X оғоз ёфта буд, аз сар 
гузаронида, дар байни дигар жанрҳои адабӣ мақому мавқеи худро нигоҳ 
доштааст, ки мо инро аз эҷодиёти қасидасароёни машҳури ин марҳала, 
амсоли Анварии Абевардӣ, Хоқонии Шервонӣ, Заҳири Форёбӣ, 
Асириддини Ахсикатӣ, Сайфи Исфарангӣ ва соири дигар мушоҳида карда 
метавонем.

Доир ба қасидаҳо ва дар маҷмуъ ашъори Сайфи Исфарангӣ баробари 
маълумоти сарчашмаву маъхазҳо аз тарафи муҳаққиқон, амсоли 
Шиблии Нӯъмонӣ, Э. Браун, Зайнулобиддини Муътаман, Ян Рипка, 
Ҷалолиддин Ҳумоӣ, Аббос Иқбол, Забеҳулло Сафо, Салим Найсорӣ, Е. 
Э. Бертелс, С. Айнӣ, Фитрат, А. Н. Болдирев, М. Н. Османов, Р. 
Ҳодизода, Л. Сулаймонова, А. Афсаҳов, Сируси Шамисо, У. Тоиров, С. 
Саъдиев, Зубайда Сиддиқӣ, Субҳони Аъзамзод, У. С. Казакова ва 
дигарон таълифоти судманде ба анҷом расонида шуда бошанд ҳам, баъзе 
пахдуҳо ва масъалаҳои марбути ашъори шоир, амсоли қасида ниёз ба 
таҳлили жарфтарро тақозо дорад.

Дар заминаи ин пажуҳишҳо метавон диссертатсияи Озодахон 
Раҳматоваро дар баррасии ҳунари қасидасароии Мавлоно Сайфиддини 
Исфарангӣ фоли нек ва шоиста ҳисобид. Чанде пеш ба дасти хонанада 
расидани “Девон”-и шоир аз ба таври кофӣ мавриди таҳқиқ қарор 
нагирифтани эҷодиёт ва бахусус қасоиди шоир гувоҳӣ медиҳад. Аз ин нигоҳ 
диссертатсияи Раҳматова О. Саривақтӣ буда, аз муҳиммияти он дар 
адабиётшиносӣ башорат медиҳад.

Диссертатсияи Раҳматова Озодахон «Сохт, мавзуъҳо ва поэтикаи 
қасидаҳои Сайфи Исфарангӣ» аз муқаддима, се боб, фаслҳо, зерфаслҳо ва

хулосаву китобнома иборат аст. Дар муқаддимаи диссертатсия мубрамии 
мавзуи таҳқиқ, дараҷаи таҳқиқи мавзуъ, робитаи таҳқиқ бо барномаҳо ва 
мавзуъҳои илмӣ ва дар қисми тавсифи умумии таҳқиқ мақсад, вазифаҳо, 
объекту предмет, асосҳои назарӣ, методологӣ, сарчашмаҳо ва навгонии 
илмии таҳқиқ, нуктаҳои ба ҳимоя пешниҳодшаванда, аҳаммияти назарӣ ва 
амалии таҳқиқ, мутобиқати мавзуи диссертатсия бо шиносномаи ихтисоси 
илмӣ, саҳми шахсии довталаби дараҷаи илмӣ ва тасвиби амалии натиҷаҳои 
таҳқиқ нашри таълифоти илмӣ дар мавзуи диссертатсия, сохтор ва ҳаҷми 
диссертатсия бо низоми муайян баён гардидаанд.

Боби якуми диссертатсия «Замони зиндагӣ ва ҳаёту эҷодиёти Сайфи 
Исфарангй» аз ду фаслу як зерфасл иборат аст. Зикр бояд намуд, ки 
диссертант дар фаслҳои ҷудогонаи боби якуми диссертатсия авзои сиёсию 
адабии замони зиндагии Сайфи Исфарангӣ, зиндагинома ва эҷодиёти шоирро 
муфассал баррасӣ менамояд. О. Раҳматова дар такя ба маълумоти 
сарчашмаҳои адабӣ таъкид менамояд, ки Сайфи Исфарангӣ ҳамон Сайфи 
Аъраҷи Исфарангӣ аст, ки Сомӣ дар тазкираи худ иштибоҳан онҳоро ду 
шахси ҷудогона меҳисобад. Шояд ба хотири нуқси ҷисмонӣ Аъҷарро (ланг) 
ба номи шоир муосиронаш ҳамроҳ намудаанд. Дар диссертатсия таъкид 
мешавад, ки Сайф дар марказҳои фарҳангии овозадори замонаш Самарқанду 
Бухоро таҳсил намуда, касби камол кардааст. Сайф хеле барвақт аз падару 
модар маҳрум мемонад. Шоир барвақт ба шеъргӯӣ машғул гардида, дар 
синни 22-солагӣ ба дарбори Муҳаммади Хоразмшоҳ роҳ меёбад ва баъдан 
дарборро тарк намуда, ба саёҳати Хуросон меравад. Муаллифи диссертатсия 
таъкид менамояд, ки шоир дар замони қатлу ғорати муғул хеле аз зиндагӣ 
дилгир ва рӯҳафтода шуда буд. Дар охири умр (1260-1261) Сайф 
гӯшанишинӣ ихтиёр намуда, ба гуфтани ашъори шикоятӣ пардохтааст.

Фасли дуюми боби аввал ба мавзуи “Эҷодиёти Сайфи Исфарангӣ” 
ихтисос дода шудааст. Диссертант дар асоси гуфтаи шоир “Кардам аз насру 
назми худ якчанд”, тахмин мекунад, ки шояд Сайф осори мансур ҳам дошта, 
вале ӯ дар такя ба пажуҳишҳои Зубайда Сиддиқӣ, ки ба нусхаҳои зиёди 
“Девон”-и шоир дастрасӣ доштааст, исбот мекунад, ки аз Сайф ба мо танҳо 
“Девони ашъор”-и ӯ омада расидааст. Аксари онҳое, ки ҳам дар гузашта ва 
ҳам имрӯз ба осори Сайф ишора кардаанд, бештар ба мақоми волои шоирии ӯ 
такя намудаанд

Диссертант дар ин фасл аз усули (методи) омор истифода намуда, 
таркиби девони Сайфи Исфарангиро тибқи дастнависи 59 Ганҷинаи 
дастхатҳои шарқии ба номи академик Абдулғанӣ Мирзоеви АМИТ ва 
нусхаи илмӣ-интиқодии Зубайда Сиддиқӣ муайян ва мушаххас намуда, 
хулоса кардааст, ки «Девон»-и Сайфи Исфарангӣ аз қасоид, қитъаот, 
ғазалиёт, таркиббанду тарҷеъбанд ва рубоиёт иборат буда, ҳаҷми 
умумиаш, ки дар даст дорем, 11900 байтро ташкил медиҳад. Аз ин рӯ, бо

боварӣ метавон ишораи маъхазҳоро, ки девони шоирро 12000 байт 
гуфтаанд, қабул намуд” (саҳ. 51). Ҳамчунин муҳаққиқ қайд мекунад, ки 
Сайф дар маҷмӯъ 198 (7431 байт) қасида сурудааст, ки 100 адади онҳо дорои 
тағаззул мебошанд. Дар тағаззулҳои шоир асосан мавзуъҳои суннатии шеъри 
классикии форсии тоҷикӣ ба қалам дода шудаанд. Шоир дар баробари 
тасвири ишқ, маю майгусорӣ, нозу истиғнои ёр ба масъалаҳои марбути сол, 
зебоиҳои табиат, манзараҳои дилрабои атроф, сарсабзию хуррамии табиат 
дар фасли баҳор ва ғайра таваҷҷуҳи хоса зоҳир менамояд. Озодахон 
Раҳматова дар ин маврид дуруст таъкид менамояд: ”Ин қабил тағаззулоти 
Сайфи Исфарангӣ аз он ҷиҳат ҷолибанд, ки дар онҳо ҳар як симою тасвир, 
ифодаву ибора бо эҳсоси баланди гӯянда омезиш хӯрда, унсурҳои 
тасвирёфтаи табиат дар ҳаракат зиндаву воқеӣ ва чун дар амал тасвир 
ёфтаанд”. Воқеан, Сайф дар тасвири табиат, махсусан, ҳангоми ба қалам 
додани манзараҳои дамидани субҳ, тулӯи офтоб, таровату накҳати баҳор аз 
тавонотарин шоирони қасидасаро камӣ надорад.

Раҳматова О. боби дуюми диссертатсияро ба масъалаҳои сохт ва 
муҳтавои қасоиди шоир ихтисос медиҳад. Дар фаслҳои ин боб сохти 
қасидаҳо ва муҳтаво ва арзишҳои адабии қасидаҳои Сайфи Исфарангӣ 
мавриди пажуҳиши унвонҷӯй қарор гирифтааст. Диссертант аз таҳлили 
сохти қасидаҳои шоир ба хулосае расидааст, ки шоир дар сохтори қасида 
навоварии чашмрасе ворид накарда бошад ҳам, вале вазну қофия ва 
радифҳои дар қасида истифоданамудааш устувору шинам ва ба 
чаҳорчӯбаи ин жанри бадеии адабиётамон ҷавобгӯй мебошанд.

Аз муҳтавои фаслҳои мазкури диссертатсия бармеояд, ки Сайфи 
Исфарангӣ дар эҷоди ҳам қасидаи мукаммал ва қасидаи муқтазаб маҳорати 
тамом доштааст. Вале мадеҳаро аксаран дар қасидаи муқтазаб гуфтааст, ки 
ин аз ҷумлаи навигариҳои шоир дар эҷоди қасида мебошад. Ҷолиб он аст, ки 
муҳаққиқ бо истифода аз шеваҳои таҳқиқи оморӣ миқдори қасоиди шоир, 
мадҳияҳои ӯ ва мамдӯҳонашро низ равшан муайян менамояд. Таъкид 
мешавад, ки нахустин мамдӯҳи қасоиди сайфи Исфарангӣ Муҳаммади 
Хоразмшоҳ буда аст. Ба вай шоир 6 қасида бахшидааст ва ба вазири ӯ 
Низомулмулк ибни Солеҳ бошад, 14 қасида бахшидааст. Дар ин қасоид, 
чунон ки дар диссертатсия ишора мешавад, сифатҳои барҷастаи мамдӯҳони 
шоир тавсиф ва ситоиш мегардад. Дар баробари ин, шоир дар мадҳияҳои худ 
ҷо-ҷо аз вазъи ноороми замон, эҳсоси ватандорию ватанпарастии мардум 
сухан мекунад. Дар баробари ситоиши ҳокимон Сайф дар қасидаҳои 
мадҳиявиаш онҳоро ба адолатхоҳӣ, раиятпарварӣ, анҷоми корҳои хайру 
савоб ва ғайра даъват мекунад. Бояд гуфт, ки қасоиди мадҳии Сайф дорои 
аҳамияти муҳими таърихӣ низ мебошанд. Шоир дар бисёр маврид ҳангоми

нишон додани сифатҳои мамдӯҳ ба муҳимтарин воқеаҳо ва ҳаводиси 
таърихии замон ишора менамояд. Ҳамчунин Сайфи Исфарангӣ дар 
қасидаҳое, ки оҳангҳои иҷтимоӣ доранд, камбудиву норасоиҳои замон, 
беқадрии аҳли илму ҳунар, беадолатиҳои ҳокимони давр, зулму ҷавр ва 
амсоли инро мазаммату танқид намуда, ҳокимону давлатдоронро ба адлу 
инсоф, саховату раиятпарварӣ даъват намудааст.

Боби сеюми диссертатсия “Мазмунсозй ва маъниофарӣ дар қасоиди 
Сайфи Исфарангй” унвон дошта, дар он ҳунари суханварӣ ва сухангустарии 
шоир баён мешавад. Озодахбн Раҳматова дар фасли аввал ва дуюми ин боб 
масъалаи шеъру шоирӣ аз нигоҳи Сайфи Исфарангӣ ва афкори адабӣ- 
танқидӣ ва шеваҳои мазмунсозӣ ва корбурди саноеи бадеӣ дар қасоиди 
ӯро ба доираи андешаву таҳлили хеш кашидааст, ки онҳо инъикосгари 
ақидаҳои адабиву эстетикии шоир низ маҳсуб меёбанд.Воқеан агар ба 
мазмуну муҳтаво ва сабку услуби шеъри Сайфи Исфарангӣ назар афканем 
он аз ҳолу ахволу завқи лабрез аз эҳсоси гарми инсонӣ бархостааст. Фарохии 
доираи мазмун ва маъниҳои ашъораш далели равшани донишу таҷриба ва 
заковати баланди муаллиф аст. Дар ин маврид муҳаққиқ дуруст таъкид 
менамояд, ки шоир воқеан аз донандагони илмҳои замон маҳсуб мегардид. 
Мавлоно Сайф ҳанӯз аз овони ҷавонӣ тибқи ахбори сарчашмаҳо дар 
баробари улуми адабӣ илмҳои нуҷум, риёзиёт, тиб, равоншиносӣ, мусиқӣ ва 
як қатор илмҳои муҳими динии замонро аз худ карда буд. Далели ин ақида 
истифодаи фаровони истилоҳоти донишҳои номбурда дар ашъори шоир, аз 
ҷумла, дар қасоиди ӯ мебошад. Шоир дар қасоиди худ, ки асосан дар вазну 
қолабҳои суннатии қасида суруда шудаанд, ба мазмунсозӣ ва баёни 
мазмунҳои тоза таваҷҷуҳ зоҳир менамояд. Муҳаққиқ зимни баррасии 
қасоиди Сайф аз дидгоҳи мазмун ва маънипардозӣ дуруст таъкид менамояд, 
ки мақсади шоир аз шеър гуфтан пеш аз ҳама маънисозиву маъниофаринӣ 
маҳсуб мешавад. Вай дар баробари дарёфти мавзуъ ва тасвирҳои бикру тоза 
ба калима, таркиб, ибора, воситаҳои тасвири бадеӣ, сухани ноб, шаклу 
услуби баён ва ғайра эътибори ҷиддӣ медиҳад. Муаллифи диссертатсия аз 
баррасии масоили боло ба чунин хулоса мерасад, ки он қобили андеша аст: 
”Навовариҳои Сайфи Исфарангӣ дар мазмунсозию маъниофаринӣ, бештар 
дар сохтани ташбеҳу истиорот, талмеҳу киноёт ва истифодаи санъатҳои 
дигари бадеӣ ба назар мерасад.

Дар маҷмуъ, агар ба “Девони ашъор”-и Сайфи Исфарангӣ назар 
андозем, бештари қасидаҳоии шоир дар ҳадди лутф ва ғояти баланди 
маънӣ қарор дошта, аз лиҳози забон ва шеваи баён содаю зебо ва аз 
нигоҳи баёни андеша тоза ҳастанд. Чунин фазилатҳои вижаи қасоиди

шоирро дар ғазалиёт, рубоиёт, қитъаоту тарҷеоти ӯ низ мушоҳида 
кардан мумкин аст.

Муаллиф дар бахши хулосаи рисола муҳимтарин натиҷаҳои 
таҳқиқоти худро дар 12 банд дарҷ менамояд, ки ба таври куллӣ нуктаҳои 
дорои аҳамияти илмиву назариявии рисоларо дар бар гирифтааст.

Аз ҳамин лиҳоз диссертатсияи номзадии Раҳматова Озодахон 
Анварҷоновна дар мавзуи “Сохт, мавзуъҳо ва поэтикаи қасидаҳои Сайфи 
Исфарангӣ” таҳқиқоти тозаи илмӣ буда, дорои афзалиятҳои муҳим 
мебошад.

Бо вуҷуди ин муваффақиятҳо баъзе камбудиҳо дар рисола ба 
назар расид, ки зикри муҳимтарини онҳо ба андешаи инҷониб ба фоидаи 
кори муаллиф хоҳад буд:

1. Ба андешаи мо унвони рисола “Поэтикаи қасидаҳои Сайфи 
Исфарангӣ” номгузорӣ мешуд, хуб буд, зеро сохт ва мавзуи 
қасидаҳо низ фарогири поэтика аст.

2. Баррасии маълумоти тазкираҳо дар бахши аҳамияти тадқиқот зарурате 
надорад. Зеро он он бояд дар дараҷаи омӯзиши мавзуъ таҳлилу баррасӣ 
меёфт.

3. Диссертант ба кадом нусхаи девони ашъори Сайфи Исфарангӣ такя 
намуда, мавзуъро баррасӣ намудааст, маълум нест.

4. Ҳама чиз дар қиёс омӯхта мешавад, агар диссертант қасидаҳои шоирро 
бо қасидаҳои шоирони ҳамасраш муқоиса намуда, мавзуъро баррасӣ 
менамуд, мувофиқи мақсад мебуд.

5. Бурду бохти баъзе девонҳои ба чоп таҳиянамуда, масалан, матнҳои ба 
чоп омода кардаи Зубайда Сиддиқӣ ва Субҳони Аъзамзод ба таври 
зарурӣ мавриди таҳлил қарор нагирифтаанд.

6. Дар диссертатсия ғалату иштибоҳоти услубӣ, имлоӣ ва баъзан техникӣ 
ба назар мерасад, ки онҳоро бояд ислоҳ кард.

Ба андешаи мо ислоҳи ин камбудиҳо барои муаллифи рисола 
мушкил нахоҳад буд ва ба хулосаҳои умумии фавқ ҳеҷ таъсире 
намерасонад.

Диссертатсияи Раҳматова Озодахон Анварҷоновна бо ихтисоси илмии 
интихобнамудаи муаллиф мувофиқат менамояд. Мавзуи диссертатсия ва 
мазмуну муҳтавои он ба доираи мавзуъ ва масъалаҳои таҳқиқӣ, ки дар 
шиносномаи ихтисоси илмии 10.01.01 - Адабиёти тоҷик; равобити адабӣ 
таъйин шудаанд, комилан мувофиқат мекунад.

Хулоса, диссертатсияи Раҳматова Озодахон Анварҷонбвна дар мавзуи 
“Сохт, мавзуъҳо ва поэтикаи қасидаҳои Сайфи Исфарангӣ” барои дарёфти 
дараҷаи илмии номзади илми филология, аз рӯи ихтисоси 10.01.01 -

Адабиёти тоҷик; робитаҳои адабӣ кори илмӣ-таҳқиқии анҷомёфта ба 
ҳисоб меравад.

Автореферати диссертатсия, гузоришҳои илмӣ ва мақолаҳои ба чоп 
расонидаи Раҳматова Озодахон Анварҷоновна муҳтавои асосии 
диссертатсияро инъикос намуда, аз лаёқати баланди илмии довталаби 
дараҷаи илмӣ гувоҳӣ медиҳанд.

Диссертатсияи Раҳматова Озодахон Анварҷоновна дар мавзуи “Сохт, 
мавзуъҳо ва поэтикаи қасидаҳои Сайфи Исфарангӣ” ба талаботи бандҳои 
31-35-и Тартиби додани дараҷаҳои илмӣ, ки бо қарори Ҳукумати 
Ҷумҳурии Тоҷикистон аз 30 июни соли 2021, таҳти №267 тасдиқ шудааст, 
ҷавобгӯ буда, муаллифи он сазовори дарёфти дараҷаи илмии номзади 
илми филология аз рӯйи ихтисоси 10.01.01 - Адабиёти тоҷик; равобити 
адабӣ мебошад.

